
11

Poi continuando ô so cammin de volo

Ne-ô streito de Lancastro ô l'intra, e ô passa

Ne-ô mâ, che e tære ciù vixiñe a-ô polo

Sterili e impenetrabili ô l'abbrassa;

Triste regioîn, dove han dominio solo

E foche, i orsci gianchi, a neive e a giassa;

Ne-ô mâ de Bering poi ô sciorte, ô tocca

I Aleuzie, e infin ne-ô grand'Oceano ô sbocca.

Ma questo viægio rapido e violento,

A posta macchinôu pe fâ andâ in pessi

A barca indiaña e i ommi che gh'ëan drento,

O diventa in gran parte per i stessi

Uña gran gita de divertimento

Pe ûn corso de mirabili successi,

Che sventæ do nemigo e tramme e prêuve

Ghe scrêuvan cose sorprendenti e nêuve.

Gh'ëa fra ô genio da lûxe e ô genio indegno

De tenebre ûn occulto e feo contrasto:

Mandâ zù questo ô voiva (e ô gh'ëa d'impegno)

I duî eroi ne-ô mâ profondo e vasto;

Ma sempre a vêuo gh'andava ô so disegno

Previsto e prevegnûo da-ô primmo e guasto;

Façeiva ô diao mâvegge pe esterminio,

E l'angeo pe difeisa e patrocinio.

Quando ô maligno ô vêu portâ ô canotto

A investî in mezo a-e secche o in quarche banco,

Sûbito s'alza l'ægua, oppû de sotto

S'asbascia ô fondo, e ô legno ô passa franco;

Se ô l'asbriâ contro i schêuggi, ô non è rotto,

O pä de færo corazzôu ne-ô fianco;

Se ô gh'asbria contro ûn maôxo, ô s'allontaña

A tempo, o ô maôxo sotto ô se gh'ascciaña.

